
上 一 條 看 袂 著 日 出 的 船 1

沉重烏雲嚇驚青天，閃電生狂刻薄

牛捽仔的聲說，恥笑無土地佮日光，漂浮的庄頭

羅興亞人 2烏趖趖的皮膚咇咇掣

細聲解說食人魔之地 3無人借問的過往

上座部佛教 4修法普渡的和尚

佈施慈悲嘛消袂去前世冤仇，宿怨的交纏

殖民帝國佈下的重重業債

虔誠佛徒大聲開喙姦撟，死轉去孟加拉

仇恨播送人類走跳的日常，在翁山 5的國度

佇塗跤趖受虐待，抑是起帆行短路

烏色的海湧聲叫袂醒地下的日頭

有人影無跤跡，犁礁的部落一座一座被刪除

愛落下頦偌久，才會當證明

太陽神，在頂一个世紀就已經死亡

波塞頓 6遲遲毋放下三叉戟

予生狂爬在手骨的狗蟻，一目 仔變做塗粉

一副一副的烏焦瘦，疊入番仔火盒

搢出死魚的身屍佮臭臊，意志浮沉

空喙的目睭向下跤迵過十八層

遐的油鼎浡泡沖沖滾的滋味，在人間

土地生成種袂出善良佮慈悲

喙焦的必巡，凌治規腹的厭氣

坦倒規身業債敢若海平線，闖袂過

海湧創治的白色海沙埔

一隻一隻若棺柴的渡船無需要粒積情緒

就會當迎接便宜的死亡。連

青色島嶼嘛拒絕在人性拋碇

新聞報導總是無表情，共穢涗

恐怖的畫面拍霧霧，賰棕樹佮西照日

一齣血色就按呢又閣標明幾場災難

相觸引起的抾恨，若魔神仔爬佇肩胛頭

風湧流過鼻空，創治撒鹽

車倒通往天國之路

共長灘頂面無聲無息的箅仔骨曝乾

觀音菩薩的柳樹枝也毋甘問訊

在經文的應承，過一擺破滅的時陣

海平面一寸一寸上升，因為流袂焦的目屎

夢一場一場沉入燒燙燙的捲旋

自由是一幕譀古的笑詼，按生到死

火針刺破的生命消風過驚惶

上天或者是予風吹散，顧人怨的身軀

出世在走精的佛國，攬牢可蘭經

敢有法度逃過牛人 7的碗箸

作者註
1.  看袂著日出的船：這幾年，泰國、印尼、馬來西亞攏有發生人口買賣的問題，

數千羅興亞「人蛇」在予「蛇頭」放捒了後，坐無動力的「人蛇船」漂流到

馬來西亞、印尼，引起國際社會注意、關切。

2.  羅興亞人：緬甸若開邦的穆斯林少數民族，不過緬甸政府拒絕承認 in 的少數

民族身份，講 in 是孟加拉的非法入境者。

3. 食人魔之地：羅興亞人住的所在 - 若開邦一詞按巴利語，就是食人魔之地。

4. 上座部佛教：佛教宗派，按印度南傳到錫蘭佮東南亞一帶，嘛叫南傳佛教。

5. 翁山：帶領緬甸脫離英國獨立的軍事領袖，被緬甸人民尊稱為國父。在此指

伊的女兒，緬甸民主運動領導人、政黨全國民主聯盟主席 - 翁山蘇姬。

6. 波塞頓：是希臘神話中的海神。

7. 牛人：希臘神話中一个半人半牛的怪物，以活人做食物。

作 者 感 言
王 興 寶 �　

閩南語雖然不是我的母語，但是每次跟老婆回岳家，跟岳父

母用閩南語閒話家常是順理成章、再自然不過的事。這是第一次

用閩南語創作並表達對這世界弱勢族群的關懷，非常榮幸能得到

評審及主辦單位的青睞及鼓勵，持續精進創作應該是感謝大家最

好的方式吧！

